
MINUTI

Il-Minuti tal-Laqgħa Nru. 38 li saret fit-3 ta' Frar, 2000 ġew konfermati.

  THE CHAIRMAN (Onor. Leo Brincat):  L-item li għandna għad-diskussjoni llum huwa r-rapport dwar l-Internal Audit Function within Government Ministries li ħareġ l-Awditur Ġenerali f'Jannar ta' din is-sena.  Pero` qabel ngħaddi għal dan l-item xtaqt nirriferi għal korrispondenza, li għalkemm iġġib id-data tal-25 ta' Jannar, 2000, għadni kif irċevejtha ħames minuti ilu mal-posta tal-Parlament.  Din hija ittra mibgħuta lili bħala Chairman tal-PAC mill-President tal-Malta Institute of Taxation is-Sur Edwin Vella u s-Segretarju s-Sur Renald Micallef.  Qabel niċċirkola din l-ittra lill-membri preżenti u lill-istampa nitlob lis-segretarja tal-Kumitat sabiex taqraha. 

  SKRIVANA TAL-KUMITAT:  L-ittra taqra hekk:

"The Chairman,

Public Accounts Committee,

The Palace,

Valletta.

Dear Sir,

INCOME TAX REFUNDS 

We would like to refer to your Committee the matter of the outstanding income tax refunds due to taxpayers, now amounting, according to official pronouncements, to some Lm18 million.

For some unknown reason, refunds of income tax (unlike, for example, refunds of VAT) are considered to be items of expenditure so that the relative amount has to be voted each year in the Estimates.  Surprisingly, only Lm3 million were voted for this purpose for the current year.  This will hardly cover the current year's requirements, let alone grant relief for past years. Current refunds, of course, attract interest, while past refunds do not.

The make up of the arrears of refunds and their origins are not known.  It is only apparent that some claims for refund go back more than fifteen years. This is an extremely unhealthy situation and is bound to cause repercussions on the current drive (with which the Institute is in full agreement) to obtain payment  of the tax on the due date.  The vast majority of taxpayers to whom Lm18 million are due have, while still derived of their refunds, to pay their dues for the current years of assessment.

This one-way traffic is not acceptable even though apparently sanctioned by the amendments carried to the Income Tax Acts during 1999.  This over-riding of the normal Civil Code provisions of set-off of mutual debts, essentially converts the unpaid refunds into forced, interest-free loans to the Government, creating discrimination against taxpayers to whom money is due.

The Institute has sought redress from the Ombudsman, as per the attached correspondence.  We do not think it would be prudent for us to comment on the Ombudsman's actions, but we do feel that something has now to be done to introduce a measure of equity into this situation.

We are consequently referring the question to the PAC, for such action as it may deem necessary. May we also point out that, in terms of section 13(4) of the Ombudsman Act (Cap 385), the PAC can refer the matter back to the Ombudsman for a thorough investigation of the situation, and his report thereon.  We appreciate that the Ombudsman has already mentioned this question in his annual reports, but we do feel that a more specific report should now be submitted.  The withholding of Lm18 million from their rightful owners by the Government requires nothing less.

Yours faithfully,

Edwin A. Vella




Renald Micallef

President





Secretary"

  THE CHAIRMAN:  Hawn xi kummenti?  L-Onor. Abela.

  ONOR. CARMELO ABELA: Mr Chairman, jien naħseb li jkun xieraq li nimxu mas-suġġeriment taż-żewġ sinjuri li kitbu l-ittra u ngħaddu l-każ lill-Ombudsman biex jara jekk hemmx lok għal further investigation u forsi jagħti xi suġġeriment min-naħa tiegħu.  Wara imbagħad ir-rapport jiġi quddiem dan il-Kumitat, jiddiskutih u jekk iħoss li forsi hemm lok għal xi investigazzjoni oħra mill-Awditur Ġenerali jew minn xi ħaddieħor li l-Kumitat iħoss li huwa idoneu li jagħmel dan, allura jirriferi r-rapport lura lilu.  
  THE CHAIRMAN:   Hemm iktar kummenti?   L-Onor. Gatt.

  ONOR. AUSTIN GATT (Ministru tal-Ġustizzja u Gvern Lokali):   Mr Chairman, naħseb li jekk ngħaddu l-każ lill-Ombudsman inkunu qed nagħtuh ix-xogħol u xorta ma naslu mkien.   Il-fatti huma li fuq is-sistema tat-taxxa mill-1998 'il hawn għandek interessi fuq iż-żewġ naħat u fuq is-sistema l-antika m'għandekx.  Dik hija l-liġi.  Jiġifieri aktar minn ħaġa oħra, din hija policy decision;  m'hemmx x'wieħed jinvestiga.  Fil-fatt min kitibha qal - u min kitibha qagħad attent ħafna għall-kliem li uża - li hemm bżonn soluzzjoni ta' ekwita` u qal ukoll li bil-liġi hekk bilfors irid isir, m'hemmx triq oħra.  

  Kieku ntqal li l-PAC forsi jagħmel session partikolari fuqha fejn jinġabu nies esperti fuq is-suġġett u jara x'inhuma l-veduti ta' kulħadd fuq l-arretrati antiki, kont nifhem li tista' issir, imma li ssir investigazzjoni oħra mill-Ombudsman ma naħsibx li jkun tajjeb.  Li m'humiex isemmu hawnhekk il-president u s-segretarju tal-Malta Institute of Taxation huwa li filwaqt li hemm claim ta' Lm18 miljun bħala refunds, id-dipartiment tat-taxxi nterni qed jgħidu li għandhom jieħdu madwar Lm110 miljun.  Jiġifieri rridu nibbilanċjaw waħda ma' l-oħra.  Nerġa' ngħid li jien naħseb li jekk dan il-Kumitat jidhirlu li huwa l-każ niddiskutu s-sitwazzjoni ta' l-arretrati kollha li għandu jieħu l-gvern u r-refunds potenzjali taħt dik is-sistema u kif id-dipartiment qed jittekilja dan il-backlog, pero` sinċerament ma naħsibx li għandna nqabbdu lill-ombudsman jagħmel xogħol li fil-fatt diġa` għamel.

  THE CHAIRMAN:    L-Onor. Abela.

  ONOR. CARMELO ABELA:  Allura jekk ma nirriferux il-każ lill-Ombudsman nistgħu forsi nissuġġerixxu, jekk il-Kumitat jaqbel, li jkun il-Ministeru tal-Finanzi li jħejji rapport sabiex wara jkun jista' jiġi diskuss mill-Kumitat. Naturalment dan ir-rapport għandu jinkwadra kollox, mhux biss dak li għandu jagħti l-gvern imma anke dak li għandu jieħu.  Jiena ma nafx jekk hemmx xi wħud mill-ammonti li semma l-Onor. Gatt li huma preskritti, għalhekk forsi jkun aħjar li nitolbu lill-Ministeru tal-Finanzi jagħmel dan l-eżerċizzju ħalli wieħed ikun jista' jidħol f'aktar  dettall dwarhom.  

  THE CHAIRMAN:   Billi l-aspett ta' l-arretrati diġa` ġie trattat diversi drabi min-naħa ta' l-Awditur Ġenerali nixtieq nissuġġerixxi li jekk jiġi milquħ is-suġġeriment tal-kollega tiegħi l-Onor. Abela, qabel ma r-rapport tal-Ministeru tal-Finanzi jersaq għad-diskussjoni hawnhekk, jgħaddi through the National Audit Office ħalli jekk l-Awditur Ġenerali jħoss li hemm xi kummenti xi jżid min-naħa tiegħu, ikun jista' jżidhom at that stage.  Aktar kummenti?  L-Onor. Gatt.

  ONOR. AUSTIN GATT:  Jien assolutament m'għandi l-ebda oġġezzjoni li jsir hekk, pero` peress li hawn ir-rappreżentanti tal-finanzi xtaqt li niddefinixxu xi rridu eżatt fir-rapport. Jien ma naħsibx li hawn talba għal xi rapport voluminuż; kulma rridu huwa rapport analitiku tas-sitwazzjoni ta' kemm hemm refunds ...

  THE CHAIRMAN:   Position paper bażikament.

  ONOR. AUSTIN GATT:    Eżatt; a position paper of what is the current policy fuq il-ħlas minn naħa u minn oħra.  Jiġifieri qed nitkellmu fuq paġna jew  paġna u nofs at the most.

  THE CHAIRMAN:  Mela jien nissuġġerixxi li filwaqt li ngħaddu l-korrispondenza  kollha dwar dan lill-Ministeru tal-Finanzi - għaliex mal-korrispondenza kien hemm attached  ukoll korrispondenza li diġa` għaddiet bejn il-Malta Institute of Taxation u l-Ombudsman innifsu - nibagħtu wkoll acknowledgment lill-istess institute u ninformawhom bl-eżitu ta' dan il-Kumitat.  Quindi nistgħu nimxu on the lines li ssir position paper min-naħa tal-Ministeru tal-Finanzi li tiġi mgħarbla qabel tersaq quddiem dan il-Kumitat min-naħa ta' l-Awditur Ġenerali, imbagħad inkunu nistgħu nagħmlu a specific agenda item dwar income tax refunds u forsi anke flus dovuti lill-gvern, kif semma l-Onor. Gatt innifsu, għad-diskussjoni f'laqgħa sussegwenti ta' dan il-Kumitat.  L-Onor. Abela.

  ONOR. CARMELO ABELA:  Mr Chairman, se nagħtu xi tip ta' terminu ta' żmien sakemm għandu jsir dan? 

  THE CHAIRMAN:   Jien naħseb li aħjar we throw the ball back lill-Ministeru tal-Finanzi u nitolbu lilhom jagħtuna indication dwar kemm idumu biex jagħmlu rapport bħal dan.   Forsi jista' jingħaqad magħna s-Sur Portelli.

Is-Sur Joseph Portelli ħa postu madwar il-Mejda.
  THE CHAIRMAN:  Sur Portelli, tista' tagħtina data realistika li fiha taħseb li tkun tista' ssir din il-position paper?

  IS-SUR JOSEPH PORTELLI (Segretarju Permanenti fil-Ministeru tal-Finanzi):   Jekk qed nifhem sew, intom tridu stampa ta' kemm għandu jieħu l-gvern mill-income tax u kemm għandu jagħti by way of refunds.  Jien persważ li dik iċ-ċifra diġa` teżisti, li ma nistax ngħid huwa kemm se tkun tista' twassal il-messaġġ reali, minħabba li kif dejjem jingħad fir-rapport ta' l-awditur u b'mod ta' risposta meta niġu nwieġbu għad-domandi hawnhekk, ħafna minnhom huma assessments under objection li għad iridu jiġu solvuti.  Jiġifieri bħala ċifri jidhru miljuni kbar imma ma jfissirx li dawk kollha għandu jeħodhom il-gvern.  Jien nista' ngħid b'ċertezza li l-gvern aktar għandu jieħu milli jagħti, pero` irridu naraw kemm fil-fatt hija reali dik iċ-ċifra li qed jgħid li għandu jieħu.  Jien naħseb li f'xahar inkunu nistgħu noħorġu b'dawk iċ-ċifri flimkien ma' xi spjegazzjonijiet li jistgħu jiċċaraw l-istampa fuq dan li qed ngħidu.  

  THE CHAIRMAN:   Jien naħseb li billi l-aspett ta' dak li għandu jieħu l-gvern huwa diġa` trattat at some length fir-rapporti ta' l-awditur - fil-fatt dan il-punt jitqajjem kull sena - ikun tajjeb li l-position paper tiffoka l-aktar fuq dak li qed jiġi rikjest f'din l-ittra tal-Malta Institute of Taxation dwar il-pożizzjoni kif jaraha min-naħa tiegħu l-gvern mill-aspett amministrattiv dwar għal dak li għandu x'jaqsam ma' income tax refunds.   Sur Portelli, tista' tindikalna żmien raġonevoli li fih taħseb li tkun lesta din il-position paper?

  IS-SUR JOSEPH PORTELLI:  Jien naħseb li f'sitt ġimgħat inkunu nistgħu nagħtukom dak li qed titolbu.

 THE CHAIRMAN:    Hawn qbil mad-data li qed jissuġġerixxi s-Sur Portelli?   L-Onor. Gatt.

  ONOR. AUSTIN GATT:   Jien assolutament m'għandi l-ebda problema biż-żmien, pero` xtaqt ngħaddi kumment.   Mr Chairman, inti għamilt riferenza għall-ittra u għedt li l-Malta Institute of Taxation qed jitolbu l-pożizzjoni tad-dipartiment fuq dawn ir-refunds.  Hawnhekk tajjeb li ngħidu li d-dipartiment huwa marbut bil-liġi, jiġifieri l-pożizzjoni legali tad-dipartiment hija li fuq dawk ir-refunds ma jitħallsux interessi.  Id-dipartiment ma jistax jiċċaqlaq minn hemm, lanqas kieku jrid.  Jien naħseb li għandna nitolbu mid-dipartiment huwa  kif qed jipproġettaw li se jeħilsu minn dan il-backlog u allura jkunu f'pożizzjoni biex jibdew iħallsu dawn ir-refunds. Jiġifieri għalkemm huwa veru li hawnhekk m'huwiex il-post li fih issir diskussjoni dwar kif tista' tiġi mibdula l-liġi, nistgħu almenu naraw x'inhu l-working plan min-naħa tal-finanzi sabiex ir-refunds li hemm qbil dwarhom jibdew jitħallsu, u naraw ukoll kemm hemm minnhom li huma kontestati.  Jien naħseb li dan hu li għandna nipprovaw infittxu iktar milli ngħidu li għandna nbiddlu l-policy jew il-liġi.

  THE CHAIRMAN:  Naħseb li dan huwa suġġeriment prattiku.  Hawn aktar kummenti?   L-Onor. Abela.

  ONOR. CARMELO ABELA:  Flimkien ma' dak li għadu kemm qal l-Onor. Gatt, nistgħu forsi nitolbu lill-Ministeru tal-Finanzi sabiex f'din il-position paper  jinkludu wkoll xi suġġerimenti dwar kif, mill-esperjenza tagħhom jaraw li wieħed jista' joħroġ minn ċerti affarijiet.  Għaliex kif qal l-Onor. Gatt hemm affarijiet li huma regolati mil-liġi u naturalment anke jekk id-dipartiment ikun irid, ma jistax jiċċaqlaq dwarhom.  

  THE CHAIRMAN:    Is-Sur Portelli.

  IS-SUR JOSEPH PORTELLI:    Fil-fatt nista' ngħid li d-dipartiment -  li bħalissa qed jiġi re-engineered - qed iħares lejn il-problema b'dan il-mod.  Meta għaddiet il-liġi li tgħid li r-refund irid isir mir-revenue li jidħol f'dik is-sena, inqata'  line bejn il-passat u l-futur.   Dan ifisser li għal dak li huwa futur ir-refunds isiru f'dik is-sena u ma jkunux jiddependu minn xi provision li trid issir mill-Parlament, filwaqt li għal dak li għandu x'jaqsam mal-passat id-dipartiment qed jindirizza dik il-problema b'mod strutturali, jiġifieri qed iwaqqaf teams apposta sabiex il-provision għal kull sena tiġi stabbilita skond il-progress li jkun sar fuq kull każ ta' objection jew assessment outstanding li jinħadem u jiġi kwantifikat eżatt kemm għandu jieħu jew kemm għandu jagħti.  Jiġifieri din m'hijiex se tkun xi ħaġa arbitrarja.    Mill-banda l-oħra, kbira kemm tkun kbira l-provision, jekk ma jkunx sar l-assessment u l-objections ma jkunux ġew solvuti, xorta waħda min għandu jieħu mhux se jitħallas.  Jiġifieri b'dan il-mod id-dipartiment jaf fiex inhu għall-futur,  filwaqt li l-passat qed jiġi tackled b'mod strutturat.

  THE CHAIRMAN:    Hemm iżjed kummenti?  La ma jidhirx li hawn iżjed kummenti allura nista' neħodha li hawn qbil li naddottaw il-proċedura li ġiet suġġerita u ngħaddu għall-item li għandna għad-diskussjoni llum fuq l-aġenda.    

RAPPORT TA' L-AWDITUR ĠENERALI DWAR INTERNAL AUDIT FUNCTION WITHIN GOVERNMENT MINISTRIES
  THE CHAIRMAN:  Nibda biex l-ewwelnett nistieden lill-Awditur Ġenerali u lid-Deputat Awditur Ġenerali sabiex jingħaqdu magħna.  

Is-Sur Joseph G. Galea u s-Sur John A. Bonnici ħadu posthom madwar il-Mejda.

  THE CHAIRMAN:  Quddiemna għad-diskussjoni għandna r-rapport li ħejja l-Awditur Ġenerali f'Jannar ta' din is-sena dwar l-internal audit function fi ħdan il-ministeri tal-gvern.  Xtaqt nibda billi nagħmel l-ewwel osservazzjoni tiegħi lis-Sur Portelli.  Item 16 li hemm f'paġna 5 filwaqt li jagħmel sweeping statement min-naħa ta' l-awditur li l-kumitati ta' l-audit fi ħdan il-maġġoranza tal-ministeri la kienu stabbiliti u lanqas kienu qed jiffunzjonaw u b'hekk intwera ċertu nuqqas ta' management support għall-internal audit function fi ħdan il-ministeri, hemm riferenza speċifika li tgħid li n-nuqqas ta' funzjonament sal-lum ta' l-internal audit monitoring committee fil-Ministeru tal-Finanzi huwa riflessjoni tal-prijorita` baxxa li l-Ministeru tal-Finanzi ta lil din il-funzjoni ta' l-awditur intern.   

  Ma' din norbot ukoll item 17 fejn qed jingħad li jista' jagħti l-kas li s-segretarji permanenti - issa hawnhekk qed nitkellmu b'mod iktar sweeping mhux għall-finanzi biss - setgħu kienu "reluctant to release copies of individual audit reports due to political sensitivity.".  Nixtieq nistieden lis-Sur Portelli b'mod partikolari għall-ewwel parti tal-kumment li għamilt dwar l-allegazzjoni li l-Ministeru tal-Finanzi ta prijorita` baxxa lill-funzjoni ta' l-internal audit monitoring committee.  
  IS-SUR JOSEPH PORTELLI:  Mr Chairman, nibda biex ngħid li l-internal audit function evolviet riċentement u fil-fatt għadha fi proċess ta' evolution.  L-ewwel diffikulta` li ltqajna magħha ma kenitx in-nuqqas tan-nies as such għaliex mal-gvern hawn ħafna nies, pero` meta ħarġu l-applications ftit kienu dawk li applikaw biex jiġu magħżula, u dan minbarra l-fatt li l-kwalita` ma kenitx kollha daqskemm wieħed kien jixtieq.  Dan minkejja li offrejna allowance ta' Lm600 fis-sena.  Allura peress li ma kenitx qiegħda tiffunzjona full scale, f'dan l-istadju kien għadu ma nħassx il-bżonn ta' full blown monitoring committee.  B'daqshekk ma jfissirx li ma kellniex persuna apposta kwalifikata hi stess f'dan il-qasam li kienet qed tara x'inhu jsir.  

  Jista' jkun li ċerti dipartimenti forsi ma tawx importanza biżżejjed għal din il-funzjoni u ma ndirizzawhiex kif kellha tiġi indirizzata, pero` minn dan l-aspett jien stess kont ħadt azzjoni f'Awissu tas-sena l-oħra fejn urejt li m'iniex kuntent bis-sitwazzjoni u ridna nimxu pass 'il quddiem.  Fost l-istruzzjonijiet li kont tajt kien hemm dik li l-auditors ma jibqgħux taħt ir-responsabbilta` tal​-head of department għaliex kien jiġri li dawn kienu jidentifikaw l-allegiance tagħhom mad-dipartiment.    L-ewwel ħaġa li għamilt kienet  li qlajthom mid-dipartiment fejn kienu u tfajthom band'oħra.  Apparti dan bdew ikunu responsabbli lejn il-permanent secretary  - ħalli b'hekk ma jkunx hemm xi filter bejn ir-riżultati li jsibu huma u dak li jasal għand il-permanent secretary  - u kellha tibda tintbagħat kopja lill-finanzi biex aħna nkunu nafu x'inhu jiġri.  Barra minn hekk, bdejt nitlob ukoll li fil-bidu ta' kull sena l-permanent secretary jagħtini l-programm ta' xi jkun se jsir matul dik is-sena.  Naturalment dan ma jfissirx li  jekk jinqala' xi każ partikolari - kif kellna f'ċertu  dipartiment fejn dawn sabu anke każ ta' frodi -  il-permanent secretary ma setax jużah fejn irid, pero` dejjem bi programm biex aħna nkunu aċċertati li dawn qed ikunu fully utilised fuq dak li suppost jagħmlu.   Kont għedtilhom ukoll li dak l-auditor li ma jsegwix il-programm tieqaflu l-allowance; u fil-fatt dan sar.   

  Nerġa' ngħid li din hija sezzjoni li għadha qed tevolvi u s'issa dan il-monitoring committee ma kienx hemm bżonnu.  Aħna ma rridux norbtu b'xi reġimentazzjoni stretta ta' check points ta' x'wieħed għamel jew m'għamilx; dawn huma biċċa għodda f'idejn kull permanent secretary u aħna rridu nagħtuhom ċerta latitude.  Veru jrid ikun hemm sorveljanza, imma at this stage kieku stess għamilna l-monitoring committee xorta ma kienx jinkiseb xi riżultat iktar milli ksibna.  Mr Chairman, jien se ngħaddilek kopja ta' l-istruzzjonijiet li ħriġt is-sena l-oħra li fil-fatt ħafna minnhom ħarġu bħala recommendations f'dan ir-rapport; jekk dan kienx kumbinazzjoni jew le ma nafx.  

  THE CHAIRMAN:    Din il-korrispondenza se tiġi ċċirkolata lill-membri preżenti.   Sur Galea, fl-istess kuntest nixtieq nirriferi għal item 24 f'paġna 6 fejn qed jingħad li fi ħdan ċerti ministeri kien hemm każi fejn awdituri interni lanqas biss ġew provduti "with the office facilities" kif inhu xieraq għal tip ta' xogħol ta' din in-natura li huwa xogħol ta' ċerta natura konfidenzjali. Tista' tidentifikalna l-ministeri konċernati?

  IS-SUR JOSEPH G. GALEA (Awditur Ġenerali):  Ir-riżultat li għandna quddiemna huwa dwar x'sibna meta għamilna ċerti questionnaires u ċertu xogħol ta' interviews mar-respective internal auditors tad-diversi ministeri.  Nista' ngħid li aħna rċevejna kemm kummenti, kemm complaints, kif ukoll osservazzjonijiet u dan huwa distillat hawnhekk wara li ħadna expert advice dwar kif nistgħu mmexxu r-rapport tagħna b'aktar professjonalita`.   Fost affarijiet oħra sibna - għalkemm ma rridx ngħid li bħala regola - li għalkemm l-amministrazzjoni wriet biċ-ċar li kien hemm bżonn ta' dawn l-awdituri interni, l-użu u l-funzjoni li taw ma niżlitx fis-sistema.   Per eżempju, sibna li wħud mill-internal auditors lanqas biss office space ma kellhom biex ikunu jistgħu jaħdmu b'ċerta kumdita`.  Issa, Mr Chairman, it's up to you li tgħidilna jekk huwiex il-każ li nidentifikaw min kienu personali, pero` nista' ngħid li mir-riżultati li kellna sibna li l-konċett ta' l-internal auditor u l-importanza tiegħu għadu mhux qed jiġi mifhum.

  THE CHAIRMAN:  Imma dan il-każ kien widespread jew qed nitkellmu biss fuq xi żewġ ministeri?  Għaliex naħseb li hemm differenza bejn li jkollok każ jew tnejn, u li jkollok sitta jew seba'.

  IS-SUR JOSEPH G. GALEA:  Le, dawn il-każi li qegħdin insemmu ma kenux widespread imma qed nitkellmu fuq ministeru wieħed sa maximum ta' tlieta.

  THE CHAIRMAN:  Hawn iżjed kummenti?  L-Onor. Gatt.

  ONOR. AUSTIN GATT:  Jiena xtaqt niffoka ftit fuq l-availability tal-human resources.  Jiena naħseb li l-problema prinċipali biex jinħoloq post ta' internal audit ġejja mill-kapaċita` o meno li teżisti fis-servizz pubbliku biex ikollna nies li jkunu trained għal dan ix-xogħol.  Diġa` smajna lill-permanent secretary jgħid kemm kien diffiċli li tidentifika u anke tiġbed nies għal dawn il-postijiet minkejja li ngħatat ukoll allowance.  Xtaqt nisma ftit il-kummenti tal-permanent secretary dwar kif qed jaħseb li tista' tiġi żviluppata din ir-resource, jekk għandniex nibqgħu inħarsu biss internament jew jekk għandniex immorru barra mill-public service u jew jiġu mpjegati nies minn barra l-public service jew inkella l-internal audit jiġi subcontracted b'xi mod.

  THE CHAIRMAN:  Is-Sur Portelli.

  IS-SUR JOSEPH PORTELLI:  Fil-fatt li ma semmejtx l-ewwel huwa li bħala parti minn dan l-evolviment wasalna fi proċess fejn l-internal audit function issa ġie jagħmel parti mill-Cabinet Office.  Jiġifieri din tant qed tingħata importanza u tant hemm rieda li din tiġi built up u beefed up biex tkun tista' tilħaq il-funzjoni tagħha li issa ġiet bħala unit fil-Cabinet Office taħt ir-responsabilita` tas-Secretary to Cabinet.  Ħloqna wkoll opportunities for advancement within this unit li qabel ma kienx hemm, u għadha kif ħarġet call for applications għal direttur f'din il-unit.  Dawn huma l-ħsebijiet li għandna bħalissa pero` li għad m'hemmx huwa l-ħsieb li jiġu recruited nies minn barra ċ-Ċivil, minħabba diffikultajiet li m'għandhomx x'jaqsmu ma' flus.  Il-fatt li marret mal-Cabinet Office juri l-commitment li għandna li nsaħħuha u ma rridux li l-funzjoni tingħata lil xi nies barra miċ-ċivil.  Jista'  jkun li forsi noffru inċentivi aħjar milli offrejna fil-bidu, pero` waħda mid-diffikultajiet li konna nsibu hi li dawn kienu jaraw din it-triq bħala li ma twassal għal imkien.  Issa peress li hemm room for advancement u se jkunu under the eyes of people who matter, jekk dawn juru l-ħila tagħhom, aktar għandhom ċans li javvanzaw milli kieku kienu f'xi rokna f'xi dipartiment.  Rigward faċilitajiet nista' ngħid li se jkollhom faċilitajiet ħafna aħjar by way of office space.  Dawn kollha huma ħsebijiet li għaddejjin bħalissa dwar din is-sistema.

  THE CHAIRMAN:  Sur Portelli, kemm f'item 54 fir-rapport li għandna quddiemna kif ukoll fit-tmiem l-ittra tiegħek tal-25 ta' Novembru, 1999 lill-Awditur Ġenerali, saret ċerta enfasi li l-internal audit function qed tiġi ristrutturata fid-dawl ta' l-applikazzjoni pendenti ta' Malta li tissieħeb fl-Unjoni Ewropea.  Nifhem li din kienet l-overriding consideration li wasslet għal din id-deċiżjoni jew hija xi ristrutturazzjoni li qed issir fuq il-merti tagħha minħabba d-defiċjenzi li kien hemm fis-sistema ta' qabel?

  IS-SUR JOSEPH PORTELLI:  Fil-fatt hemm connection ma' l-applikazzjoni ta' Malta li tissieħeb fl-Unjoni Ewropea, pero' m'hijiex xi ħaġa mandatorja.  L-importanza li jkollok funzjoni ta' internal audit qawwija biżżejjed hija li l-funds, kemm dawk li oriġinaw minn barra kif ukoll dawk lokali, ikunu sorveljati kif għandhom ikunu u jkun jista' jingħata rendikont xieraq.  Il-fatt li dawn imorru taħt l-iskrutinju tal-Kabinett u ma jibqgħux taħt il-finanzi, kienet optional.  Aħna fiċ-ċirkostanzi ħassejna li jekk dawn ikunu jaqgħu taħt il-Cabinet Office il-perception tkun li jkollhom aktar saħħa u meta jagħmlu domanda, jkollhom rispons akbar mid-dipartimenti u għalhekk tkun aktar effettiva.  

  THE CHAIRMAN:  Aktar kummenti?  L-Onor. Abela.

   ONOR. CARMELO ABELA:  Jien naħseb li indipendentement minn jekk Malta tidħolx jew le membru fl-Unjoni Ewropea, meta nitkellmu fuq infiq ta' finanzi pubbliċi għandna naraw li jkun hemm attenzjoni partikolari għaliex fl-aħħar mill-aħħar il-flus qed inġibuhom mingħand il-poplu permess tat-taxxi.  Pero` apparti dan, meta ħarġu l-applikazzjonijiet għal dawn l-awdituri interni, kien hemm hemm guidelines ta' x'xogħol suppost kellhom jagħmlu jew inkella jmorru hemmhekk imbagħad jaraw?  It-tieni nett, xtaqt nistaqsi jekk ikunx ikkunsidrat pass aħjar jekk il-permanent secretary tal-finanzi  jkun responsabbli minn dawn l-awdituri interni  biex nagħtuhom aktar saħħa għaliex fl-aħħar mill-aħħar hu jrid joħroġ il-flus lid-dipartimenti konċernati.  U x'inhu l-ħsieb dwar dawn ladarba jiġu taħt il-Cabinet Office?

  THE CHAIRMAN:  Is-Sur Portelli.

  IS-SUR JOSEPH PORTELLI:  Ħalli ngħaddi biex nirrispondi l-ewwel parti tad-domanda.  L-ewwelnett irrid ngħid li ovvjament kulma jsir isir fil-kuntest tal-financial regulations u tal-Financial Audit Act, jiġifieri diġa` hemm the legal basis fuqhiex wieħed irid jimxi u kull bniedem li jaħdem fl-immaniġġjar ta' flus mal-gvern għandu jkollu knowledge ta' dawn ir-regolamenti.  Li għamilna ma' dawn l-internal auditors kien li tajnihom aktar training f'dak li għandu x'jaqsam ma' book keeping, cost analysis u cost effectiveness  għaliex aħna ma tajnihomx biss il-funzjoni li jaraw jekk il-flus humiex jintnefqu fraudulently jew le, imma talbnihom jaraw ukoll jekk ċerti metodi li qed jintużaw humiex outdated u jekk ix-xogħol jistax isir aħjar bl-istess flus.  Ovvjament f'sitt ġimgħat ma tistax toħroġ ċerta kwalita` u għedna li matul il-learning curve tagħhom they could come back for more refresher courses, għaliex kieku l-kors minflok sitt ġimgħat għamilnih itwal, xorta waħda hemm limitu ta' kemm bniedem jassorbi f'daqqa u allura għednilhom li waqt li kienu in the field qed jipprattikaw, dejjem setgħu jirriferu lura lilna meta jiltaqgħu ma' xi diffikulta` biex aħna nagħtuhom aktar guidelines.  Kif għedt, aħna ma rridux nagħmlu xi unit reġimentata ħalli nagħtu flexibility lill-permanent secretary ta' kif jista' jużahom, pero` mir-returns li għandna jidher li dak il-ftit training li tajnihom kien effettiv.  Issa ħalli ngħaddi għat-tieni parti tad-domanda.  

  Huwa veru li hemm il-ħsieb li dawn isiru responsabbli direttament għall-Cabinet Office, pero` fl-iskema ta' l-affarijiet il-permanent secretaries rispettivi se jkollhom interess, u dan l-interess jistgħu jeżerċitawh billi huma stess jissuġġerixxu lis-Segretarju tal-Kabinett l-assignments li jixtiequ li dawn jiġu mogħtija.  Wara kollox l-iskop ta' dawn l-internal auditors huwa li jkunu biċċa għodda ta' skrutinju u ta' value for money  analysis f'idejn il-permanent secretary u bħala stakeholder hu jista' jissuġġerixxi l-assignments li jridhom jingħataw, pero` the final responsability is vested fis-Segretarju tal-Kabinett.  Ovvjament, il-finanzi se jkunu protagonisti f'din is-set-up minħabba r-regolamenti u l-feedback li jkun hemm bżonn biex wieħed jaġġorna regulations, manuals eċċ. 
  THE CHAIRMAN:  Sur Galea, f'paġna 36, item 5.3 (d) hemm riflessa l-feedback li kellkom mingħand is-segretarji permanenti b'mod ġenerali.  Dwar ir-rwol għall-ġejjieni ta' l-awditur intern, fost affarijiet oħra dawn qed jissuġġerixxu li għandhom ikunu nvoluti fir-review tal-Quality Service Charters u fil-verifika ta' l-istatistika collated mill-ministeri tagħhom.  Ma taħsibx li xogħol bħal dan huwa aktar ta' natura amministrattiva li jkun qed ixekkilhom b'xi mod jew ieħor minn xogħol purament ta' financial control?

  IS-SUR JOSEPH G. GALEA: Mr Chairman, jien dejjem sostnejt li n-National Audit Office ma jidħolx fejn si tratta ta' policy, jiġifieri dwar ir-role li tingħata lil dawn l-internal auditors naċċettaw, within parameters, dak li jitlob il-permanent secretary jew inkella l-controlling unit li se tiġi fdata b'dan ix-xogħol.  Li rridu naraw aħna huwa li l-internal audit control li tant huwa mixtieq fis-sistema finanzjarja ta' kull amministrazzjoni, kemm pubblika kif ukoll privata, minbarra li tkun qiegħda ssir, tkun ukoll qed tinħass.  Hemm bżonn li l-internal control tara li l-flus ivvotati fil-Parlament qed jiġu utilizzati hekk kif mitlub mill-istess Parlament bi prudenza, effiċjenza u effettivita`.  Qed ngħid dan għaliex l-awditur ġenerali, kbir kemm hu kbir l-uffiċċju tiegħu, ma jistax jieħu over l-internal control function li għandu jkun hemm f'kull dipartiment u f'kull ambitu ta' ministeru u huwa inutli li aħna ngħidu li hemm bżonn ta' internal control jekk ma jkunx hemm verifika li dan qed isir tajjeb.  Nista' ngħid li mill-questionnaires  u mill-intervisti li għamilna jidher li dawn qed ikunu effettivi, pero` peress li n-numru huwa ftit u d-diffikulta` to recruit aktar u aktar trained staff hija reali, huwa importanti li din tiġi ndirizzata b'urġenza ħalli nkunu nistgħu nikkreaw din il-unit hekk formali u importanti.  

 THE CHAIRMAN:  Aktar kummenti?  L-Onor. Hyzler.

  ONOR. GEORGE HYZLER (Segretarju Parlamentari):  Jiena xtaqt biss niċċara punt kemm għalina kif ukoll għall-benefiċċju ta' min qed jisma'.  Jien qed nifhem li din is-sistema ta' internal audit hija over and above is-sistemi normali ta' auditing tad-dipartimenti u l-ministeri. Voldieri meta aħna ngħidu li din hija xi ftit weak jew għad m'għandhiex ir-riżorsi biżżejjed jew għadha m'hijiex qed taħdem tajjeb biżżejjed, forsi wieħed joqgħod attent biex ma jagħtix l-impressjoni li ġiet weakened xi parti mis-sistema li kienet diġa` eżistenti fil-passat.  Jiġifieri jien qed nistaqsi jekk din is-sistema hijiex an added check, u qed nagħmel dan biex min ikun qed jismagħna ngħidu li din is-sistema ġiet introdotta ftit ta' snin ilu u għadha ma ġietx taħdem kif suppost jew għad m'għandhiex biżżejjed riżorsi partikolarment ta' personnel, ma jifhimx li b'daqshekk għandna xi toqob fis-sistema li ġew introdotti bl-internal audit system.

  IS-SUR JOSEPH PORTELLI:  Il-konklużjoni hija tajba; fil-fatt din hija over and above in-National Audit Office li huwa totalment indipendenti u jiċċekkja fejn, meta u kif irid.  Is-sistema ta' internal audit ġiet imwaqqfa pjuttost bħala management tool għall-head of departments u l-permanent secretaries biex tara li s-sistemi qed jaħdmu b'mod effiċjenti u jekk ikun hemm xi ħaġa li m'hijiex qed taħdem sew, jew anke mismanagement ta' flus, allura dan joħroġ.  Pero` filwaqt li dawn jaħdmu bi programm u taħt direzzjoni interna tal-permanent secretary, hemm in-National Audit Office, liema uffiċċju ġie msaħħaħ u magħmul responsabbli lejn il-Parlament, li  jimpjega nies minn barra.  Forsi l-Awditur jista' jispjega aħjar dwar dan.

  THE CHAIRMAN:  Aktar kummenti?  L-Onor. Abela.

  ONOR. CARMELO ABELA:  Filwaqt li nżomm f'moħħi dak li għadu kemm qal is-Sur Portelli, jiġifieri li dawn huma żewġ entitajiet separati -  u Allaħares ma jkunx hekk - xtaqt nistaqsi lill-Awditur Ġenerali x'inhi r-relazzjoni bejn l-external u l-internal auditors.   Saru xi laqgħat jew ingħataw xi suġġerimenti min-naħa ta' l-uffiċċju tiegħek, Sur Galea, dwar kif dawn jistgħu forsi jagħtu input aħjar anke wara li sar dan ir-rapport?  Jiġifieri li qed nistaqsi jien huwa  kif dawn l-internal auditors jaħdmu ma' l-Uffiċċju ta' l-Awditur Ġenerali u fl-istess ħin jibqgħu separati.

  IS-SUR JOSEPH G. GALEA:  Nista' nassigura lil dan il-Kumitat li r-relazzjoni bejn l-external u l-internal auditors hija tajba ħafna, fis-sens li fejn l-internal auditors ikollhom diffikulta`, l-uffiċċju tiegħi dejjem jgħinhom, filwaqt li jekk min-naħa tagħna jkollna xi query dejjem insibuhom lesti biex jagħtuna l-informazzjoni.  Jiġifieri l-komunikazzjoni hija waħda libera ħafna, u hekk għandha tkun għaliex kif diġa` spjegajt, m'huwiex  possibbli u  prattiku li the day-to-day supervision ta' kontrolli jagħmilhom l-external auditor. 

  Barra minn hekk, jekk kemm-il darba din il-unit ta' l-internal auditors tissaħħaħ b'mod li aħna nkunu nistgħu nserrħu rasna li l-kwalita` hija tali li l-eżerċizzji li jsiru jkunu magħmulin b'ċerta kompetenza, in-nies tiegħi ma jkollhomx għalfejn joqogħdu jerġgħu jagħmlu dak ix-xogħol u jkunu jistgħu jikkonċentraw fuq areas oħra li m'humiex koperti minn dawk l-internal audit functions.  

 THE CHAIRMAN:  Aktar kummenti?  L-Onor. Hyzler.

  ONOR. GEORGE HYZLER:  Li forsi ma fhimtx huwa għaliex mhux qed jiġi kkonsidrat  li jiġu recruited auditors minn barra anke jekk mhux on a full-time basis.  Hemm xi raġuni għaliex m'għandhomx jiġu recruited auditors minn barra, speċjalment meta qed jirriżulta li l-internal call m'hijiex qed tkun daqshekk popolari? 

  IS-SUR JOSEPH PORTELLI:  Waħda mir-raġunijiet prinċipali hija li l-prattika dejjem kienet li l-ewwel tipprova in-house għaliex għandek aktar sense of accountability meta bniedem ikun a carrier officer milli kieku jkun an outsider.  Jekk minkejja l-inċentivi li għandhom u li se jkollhom, jibqgħu ma jinstabux aktar internal auditors, wieħed ikollu jikkonsidra wkoll il-possibbilta` li jkun hemm special recruitment minn barra.

  ONOR. GEORGE HYZLER:  Jien qed nistaqsi jekk taħsibx li wasal iż-żmien li jsir dan li qed tgħid, jiġifieri li jiġu recruited internal auditors minn barra. 

  IS-SUR JOSEPH PORTELLI:  S'issa din il-move lejn il-Cabinet Office għadha fil-fażi tal-bidu nett u ovvjament irid jgħaddi perijodu żgħir ta' consolidation imbagħad wieħed jagħmel assessment. Jekk minkejja din il-move u minkejja ż-żidied fl-inċentivi jibqgħu ma jinstabux nies għal dan ix-xogħol, imbagħad toħroġ is-sejħa għal recruitment u fuq ir-riżultat tagħha nimmaġina li tittieħed id-deċiżjoni.  

  ONOR. GEORGE HYZLER:  Din id-domanda qed nagħmilha wkoll fid-dawl tal-qualifications li kien mistenni li jkollhom l-applikanti għal dan il-post.  F'paġna 39 tar-rapport hemm li l-applikanti għandhom ikollhom mill-inqas wieħed minn dawn il-kwalifiki: "A university degree or diploma or an equivalment professional qualification in accountancy, public administration, business management or related discipline; An 'A' level in accounts or economics;  Four years' work experience in the fields of accounting, auditing or public sector finance;  Three of the four calls for applications specified that applicants should not be below the grade of principal within the Public Service.".   Forsi jien għandi opinjoni għolja ħafna ta' l-awdituri pero` kont nimmaġina li wieħed irid daqsxejn aktar minn hekk biex jagħmel din il-funzjoni.  Li m'huwiex qed idoqqli lili huwa li xi ħadd jista' jkun internal auditor sempliċement billi jkollu "A" level fl-accounts jew billi jkollu grade ta' principal fil-Public Service.

  IS-SUR JOSEPH PORTELLI:  Ovvjament aktar ma bniedem ikollu kwalifiki aktar aħjar, pero` aktar ma tagħmel ix-xibka rqieqa anqas se jkollok nies.  Bil-kwalifiki li tlabna, kif diġa` spjegajt, ukoll kellna diffikulta` biex insibu 16-il ruħ; issa jekk titlob aktar minn hekk tkun kważi qed tagħmilha impossibbli.

  ONOR. GEORGE HYZLER:  Jiena qed nagħmel dan l-argument minħabba l-argument l-ieħor dwar jekk forsi wasalx iż-żmien li niddeċiedu li nfittxu barra minflok nibqgħu - se nkun daqsxejn iebes - scraping the bottom.  Għaliex jekk jien għal xogħol ta' internal auditor qed nitlob biss dawk il-kwalifiki u lanqas qed insib, allura jew irrid ninżel aktar 'l isfel - meta we're already scraping the bottom - jew inkella rrid infittex għelieqi oħra.  U huwa għalhekk li jien qed nistaqsi jekk huwiex il-każ li niddeċiedu li nħarsu barra għaliex jekk il-calls interni lanqas b'dawn il-minimum qualifications ma tawna r-riżultati li nixtiequ, allura tajjeb naraw jekk aħniex qegħdin sempliċement nimlew il-postijiet għall-gost li nimlewhom.

  THE CHAIRMAN:  Is-Sur Portelli.

  IS-SUR JOSEPH PORTELLI:  M'għandix aktar xi nżid ma' dak li diġa` għedt, Mr Chairman.

  THE CHAIRMAN:  Aktar kummenti?  L-Onor. Abela.

  ONOR. CARMELO ABELA:  Sur Portelli, jekk qed nifhem sew bħalissa hemm 16 minn dawn l-awdituri interni ...

  IS-SUR JOSEPH PORTELLI:  Fil-fatt naqsu sitta għaliex ħadu promotion.

  ONOR. CARMELO ABELA:  Mela allura qegħdin f'pożizzjoni agħar.  Hemm xi ħsieb għal kemm għandu jkun hemm internal auditors?  Xtaqt ukoll nerġa' nistaqsi xi ħaġa dwar il-guidelines li semmejt aktar kmieni.  Huwa veru li training kontinwu huwa importanti, aktar u aktar minħabba li m'għandekx awdituri kwalifikati kif nifhmu bil-kelma "awditur" - u għalhekk naħseb li ġustament l-Onor. Hyzler għamel il-kumment tiegħu - pero` jekk ma jkunx hemm guidelines ċari, anke bħala għajnuna għal dawn l-istess awdituri interni, minkejja r-rieda tajba kollha li jkollhom, xorta ma jkunux jistgħu jimxu.  Forsi l-fatt li dawn ikunu diġa` jaħdmu mas-servizz pubbliku jista' jkun pożittiv fis-sens li jkunu diġa` jafu kif taħdem is-sistema tal-gvern pero` fl-istess ħin, jekk dawn ikunu minn barra jkunu lesti li jibdlu ċerti affarijiet.  Jien naħseb li l-iskop ta' awditur intern m'huwiex biss li jara jekk id-dipartiment ikunx mexa strettament mar-regoli tal-gvern u jieqaf hemm, imma jrid anke jagħmel suġġerimenti dwar kif jistgħu ċerti fondi jintnefqu aħjar, jekk hemmx bżonn li jibqgħu jintnefqu ċerti flus,  u anke jekk dawk l-istess flus jistgħux jiġu vvotati għal xi ħaġa oħra.  Sur Portelli, tista' forsi tagħtina l-opinjoni tiegħek dwar dan? 

  IS-SUR JOSEPH PORTELLI:  Dwar l-ewwel parti tad-domanda jiġifieri jekk hemmx xi numru partikolari ta' awdituri li wieħed għandu jimmira għalih nista' ngħid li bejn wieħed u ieħor aħna kkalkulajna li għandu jkun hemm 20.  Dan minħabba li ċerti ministeri jkunu akbar minn oħrajn u allura jkun xieraq li jkollhom aktar minn ministeri li huma iżgħar.  Rigward guidelines nerġa' mmur lura għall-kwestjoni tal-kwalifiki.  

  Is-sistemi tal-gvern m'humiex xi sistemi kkomplikati bħal dawk tas-settur privat fejn ikollhom ħafna aktar komplikazzjonijiet fl-accounts u allura wieħed ikun jista' jagħmel ħafna maniġġi.  Is-sistema tal-gvern fiha nnifisha hija trasparenti għaliex diġa` jeżistu regoli dwar kif għandhom jintnefqu l-flus, imbagħad naturalment wieħed irid jiffoka fuq ċerti oqsma skond il-bżonn.  Per eżempju, f'dan il-Kumitat kien issemma ħafna l-hospitality vote.  Il-permanent secretary  jista', jekk iħoss il-bżonn, iqabbad lill-internal auditor  jara fiex, kif u meta ntnefqu l-flus ivvotati għal dak il-għan.  Jien ma naħsibx li this is a very difficult task u ma naħsibx li jrid ikollok xi ruxxmata qualifications biex tagħmlu.  

  Jiġifieri kif diġa` għedt, guidelines hemm pero` dawn apposta ma sarux riġidi; sabiex wieħed ikollu daqsxejn latitude kif jista' jinvestiga.  L-ewwelnett hemm ħafna affarijiet li diġa` jeżistu bħal, per eżempju, li l-flejjes tal-gvern iridu jintbagħtu l-bank immedjatament jew mhux aktar tard minn ċerta data u affarijiet bħal dawn.  Naturalment il-guidelines qegħdin hemm biex wieħed li jkun għadu ma jafx il-proċedura, jiggwida ruħu magħhom, pero` m'humiex riġidi u 'l quddiem forsi jiġu raffinuti aktar.  Ovvjament dawn ma vvintajnihomx aħna - fil-fatt hawn riflessjoni żgħira dwar dan fir-rapport li għandna quddiemna - u min għamilhom ħares lejn pajjiżi aktar avvanzati u kkoppja minnhom, jiġifieri m'aħniex se nippruvaw nivvintaw ir-rota.   Għandna wkoll l-internal audit manual li huwa an exhaustive manual għalkemm forsi jista' jiġi aktar adattat għaċ-ċirkostanzi lokali.  Naturalment meta qed tibda xi ħaġa ġdida dejjem ikollok ħafna room for improvement u dan ċertament huwa qasam fejn wieħed jista' jara kif itejjeb.

  THE CHAIRMAN: Aktar kummenti?  Ma jidhirx li hawn aktar kummenti għalhekk nirringrazzja kemm lill-uffiċjali min-naħa tal-Ministeru tal-Finanzi kif ukoll dawk mill-Uffiċċju ta' l-Awditur Ġenerali u naġġorna l-laqgħa għal bħal-lum ħmistax fejn niddiskutu r-rapporti annwali ta' l-Universita`. 

Fis-7.42 p.m. il-Kumitat aġġorna għall-Erbgħa, l-1 ta' Marzu, 2000.


